
ABSTRAK 

Setinggan atau pendudukan haram sering menimbulkan masalah kepada pihak 

kerajaan. Masalah setinggan menjadi lebih sukar untuk diselesaikan oleh pihak 

kerajaan apabila setinggan tersebut mendirikan rumah di atas tanah milik 

persendirian. Persoalan yang sering dibangkitkan adalah sejauh manakah peranan 

PBN dalam menyelesaikan masalah setinggan di atas tanah milik persendirian ini. 

Lokasi kajian yang dipilih adalah di penempatan haram setinggan Kampung Bagan 

Lalang, Mukim Hutan Melintang, Daerah Bagan Datuk seluas lebih kurang 225 ekar. 

Kajian ini akan menumpukan tiga objektif iaitu yang pertama untuk mengenalpasti 

kaedah penyelesaian setinggan di atas tanah milik persendirian di Daerah Bagan 

Datuk. Objektif kedua pula adalah bagi mengkaji apakah faktor yang mempengaruhi 

PBN memilih kaedah penyelesaian tersebut manakala objektif ketiga adalah bagi 

mengkaji kesesuaian kaedah yang diambil bagi menyelesaikan masalah setinggan di 

atas tanah milik persendirian. Pengkaji menggunakan metodologi kajian secara 

analisis kualitatif melalui temu bual separa struktur dan dapatan data primer ini 

diterangkan dalam bentuk huraian dan penerangan yang lebih deskriptif. Data 

sekunder pula diperolehi melalui laporan-laporan, jurnal serta lain-lain penerbitan 

yang berkaitan dengan tajuk kajian dijadikan sebagai rujukan dalam kajian. Data-

data primer dan sekunder yang dikumpulkan akhirnya akan dianalisa melalui kaedah 

analisa domain. Hasil daripada analisis yang dilakukan, bagi objektif pertama kajian 

ini iaitu kaedah penyelesaian yang digunakan untuk menyelesaikan masalah 

setinggan di atas tanah milik persendirian, didapati bahawa kaedah pemberimilikan 

tanah kepada setinggan hanya boleh dilakukan setelah kawasan setinggan tersebut 

diserahkan semula oleh pemilik tanah tersebut kepada kerajaan. Bagi objektif kedua 

pula, responden telah membangkitkan isu dan permasalahan yang membawa kepada 

penemuan fakor-faktor yang mempengaruhi PBN untuk memilih kaedah 

pemberimilikan tanah di kawasan kajian. Seterusnya, untuk objektif ketiga pula, 

dapat disimpulkan bahawa kaedah pemberimilikan tanah sangat sesuai digunakan 

kerana ianya dapat memberi manfaat kepada semua pihak yang terlibat sama ada 

penduduk setinggan, pihak pemilik tanah asal mahupun pihak Kerajaan Negeri. 

Kesimpulannya, peranan dan campur tangan PBN melalui kaedah pemberimilikan 

tanah adalah strategi yang tepat dan sesuai bagi menyelesaikan masalah setinggan 

yang didirikan di atas tanah milik persendirian dan seterusnya secara langsung ianya 

dapat memberi faedah serta impak positif kepada PBN selaras dengan matlamat 

Program Setinggan Sifar Negeri Perak. 

ABSTRACT 

Squatters or illegal occupancy always caused problems to the government. The 

problem become more complicated to be solved by the government when the 

squatter itself occupy and build their house on a private land. The question raised is 

to what extent the PBN can play their role to solve the problem regarding the 

squatters on the private land. This study was conducted at Kampung Bagan Lalang, 

Mukim Hutan Melintang, in the district of Bagan Datuk, where the squatters illegally 

occupy a private land covering an area of approximately 225 acres. This study will 

be focusing on three objectives, which the first one is to identify the method used to 

resolve the squatter on private land issue in the district of Bagan Datuk. The second 

objective is to identify the factors that influence the PBN to chose that kind of 

solution method and the third objective is to examine the suitability of the methods 

used to solve the problems regarding the squatter on private land. Qualitative 

analysis methodologies through semi-structured interviews being used in this study 

and the findings of this primary data analysis being described descriptively. 

Secondary data were obtained through reports, journals as well as other publications 

related to the title of the study and being used as a reference in the study. The 

primary and secondary data collected will eventually be analyzed through the domain 

analysis method. As a result of the analysis, for the first objective of this study, the 

solution method used to solve squatter problems on private land was found that the 

method of land alienation to the squatter was only possible to be done after the 

original land owner surrender the land involved to the government. For the second 

objective, the respondents have raised issues and problems that led to the discovery 

of factors influencing PBN to choose land alienation method in the study area. For 

the third objective, it is concluded that the land alienation method is very suitable to 

be used use as it can benefit all parties involved including the squatters, land owners 

and the State Government. In conclusion, the role and intervention played by PBN in 

order to alienate the land to the squatters is an accurate and appropriate strategy for 

solving squatter problems that occurs on private land and thus directly benefiting and 

give a positive impact to PBN, which in line with the objective of the Zero Squatters 

Program of Perak.  

BAB 1 

 

 

PENGENALAN 

1.1 Pendahuluan 

Tanah adalah suatu aset dan elemen kekayaan yang cukup bermakna kepada 

kehidupan kita. Bagi sebuah negara berdaulat, tanah juga merupakan aset yang boleh 

diwarisi dan tanah ianya menjadi satu keperluan utama dalam membangunkan 

ekonomi negara sama ada melalui aktiviti perindustrian, perumahan, perlancongan, 

pertanian, dan sebagainya. Mempertahankan tanah adalah menjadi perkara wajib 

kerana ianya merupakan simbol kekuasaan bagi sesebuah negara.  

Penempatan setinggan telah bertapak di negara kita sejak zaman dahulu lagi. 

Mengikut Akta Darurat 1979, panggilan atau istilah setinggan merujuk kepada 

rumah, bangsal, pondok, gerai, sebarang struktur perteduhan, kurungan berbumbung 

atau apa sahaja cantuman binaan yang bersambung kepada suatu bangunan atau 

binaan-binaan lain yang di perbuat daripada sebarang bahan sebagai tempat 

perlindungan menggunakan kaedah melainkan berdasarkan pelan yang diluluskan 

oleh pihak berkuasa tempatan (PBT) di atas tanah kerajaan, persendirian dan 

sebagainya. Menurut Kanun Tanah Negara 1965 di bawah seksyen 425(1) (a) pula 

menyatakan sebarang penerokaan atau pembinaan atau pendudukan bangunan di atas 

tanah milik pihak lain dengan secara haram adalah dikira tidak sah di sisi undang-

undang negara. Kebanyakan pemimpin di seluruh dunia akan menghadapi masalah 

setinggan. Isu ini kerap diketengahkan oleh semua pihak, termasuklah ahli politik, 

Badan-badan Bukan Kerajaan (NGO), agensi kerajaan seperti PBT, Pejabat Daerah 

dan Tanah serta  Jabatan Perancang Bandar dan Desa (JPBD). 

Setiap kerajaan di dunia telah menggubal dasar yang tersendiri untuk 

mengelakkan tanah kerajaan daripada diceroboh oleh orang ramai yang tidak 

bertanggungjawab sewenang-wenangnya. Bagi menyelesaikan masalah pendudukan 

tanah kerajaan secara haram, pihak kerajaan telah menyusun beberapa kaedah dan 

strategi bagi mengambil tindakan undang-undang mengikut peruntukan di bawah 

seksyen 425 (1) (a) KTN untuk mendakwa peneroka terbabit serta memusnahkan 

penempatan haram mereka. Walaubagaimana pun, tindakan ini sangat sukar 

dilaksanakan sekiranya jumlah yang terlibat terlalu ramai, sehinggakan akan 

mengundang bahaya kepada kawasan penempatan setinggan yang berkelompok 

akibat penglibatan penduduk yang agresif dan pelbagai masalah lain lagi. Menurut 

Azlina (2005), satu program telah dilancarkan oleh kerajaan Negeri Selangor yang di 

namakan sebagai ‘Program setinggan sifar 2005’ berdasarkan kajian pembasmian 

dan penempatan semula setinggan di Malaysia. Namun begitu, dengan berbagai-

bagai usaha telah dijalankan oleh pihak kerajaan bagi menyelesaikan penempatan 

semula setinggan,program ini tidak dapat mencapai objektif utamanya sehingga hari 

ini. Pelancaran program perumahan rakyat (PPR) adalah merupakan salah satu usaha 

kerajaan yang dijalankan pada tahun 1998. 

Isu-isu seperti sosioekonomi seperti yang melibatkan sektor pekerjaan yang 

tidak sesuai dengan kemahiran masyarakat setempat menyumbang kepada timbulnya 

permasalahan penempatan setinggan kebanyakannya di negeri-negeri maju seperti 

Kuala Lumpur, Pulau Pinang dan Selangor. Masalah sosioekonomi ini kemudiannya 

akan menyebabkan berlakunya masalah kemiskinan yang akan memberi masalah 

dalam menyelesaikan penempatan semula seperti pengagihan rumah kos rendah 

kepada penduduk setinggan.  

Faktor sosial dan ekonomi seperti penghijrahan di kalangan warga 

berpendapatan rendah dari luar Bandar ke kawasan bandar untuk menaiktaraf 

kehidupan dengan mencari peluang pekerjaan yang lebih baik namun masih gagal 

untuk mendapatkan tempat tinggal yang lebih berkualiti dan sempurna kerana rumah 

tersebut tidak mampu dimiliki atau dibeli turut menyumbang kepada wujudnya lebih 

banyak penempatan setinggan. Selain itu, proses pembandaran juga merupakan salah 

satu faktor yang boleh menjurus kepada pertumbuhan petempatan setinggan 

berikutan isu setinggan ini banyak melibatkan golongan penduduk yang sering 

tertinggal dalam mengejar arus pemodenan seterusnya tidak dapat memperoleh 

faedah dan manfaat sepenuhnya dalam arus pembangunan negara.  

Disebabkan oleh masalah kewangan dan faktor ekonomi yang lain, golongan 

ini tidak mampu untuk memiliki rumah yang selesa dan ideal sebagai tempat tinggal. 

Lalu, masyarakat juga sering mengaitkan golongan penduduk setinggan ini dengan 

imej buruk yang negatif seperti masalah kemiskinan, ketinggalan zaman, kumpulan 

gangterisma, terlibat dalam kegiatan penyalahgunaan dadah dan banyak lagi masalah 

sosial lain. 

Akhirnya, usaha kerajaan untuk membangunkan penempatan setinggan akan 

sering menjadi mainan pihak media dan pihak lain yang ingin mengambil 

kesempatan menghentam kerajaan kerana mengatakan golongan penghuni setinggan 

ini menjadi batu penghalang yang besar dalam perancangan kerajaan bagi 

melaksanakan perancangan pembangunan perumahan untuk golongan tersebut. 

1.2 Penyataan Masalah 

Penempatan haram setinggan banyak didirikan secara meluas tanpa sebarang 

kebenaran tidak kira di atas tanah milik persendirian mahupun tanah kerajaan. 

Ekosistem di sekitar kawasan penempatan setinggan boleh terjejeas dan 

mengakibatkan pencemaran alam sering terjadi lebih-lebih lagi di kawasan 

perbandaran kerana pada kebiasaannya setinggan sering berkait rapat dengan 

masalah kebersihan akibat kekurangan kemudahan asas dan infrasturktur termasuk 

pembinaan tempat tinggal yang tidak menepati piawaian PBT. Tanah terbiar yang 

tidak dikawal selia oleh pemilik samada pihak kerajaan mahupun persendirian adalah 

menjadi faktor utama yang menjadikan penempatan setinggan ini berkembang secara 

berleluasa terutamanya di atas rizab sungai, di atas rizab simpanan jalan, lereng-

lereng tanah tinggi dan bekas tapak lombong menjadi kawasan tumpuan bagi 

penempatan setinggan yang baru.  

Penduduk setinggan yang bekerja di dalam sektor bertaraf rendah kerana 

mempuyai kelayakan pelajaran yang rendah memilih untuk membina penempatan di 

atas tanah kosong yang terbiar juga akibat kenaikan kos sara hidup yang semakin 

tinggi setiap tahun di mana rata-rata golongan ini mempunyai pendapatan bulanan 

yang rendah iaitu sebanyak RM500 hingga RM1000. Lokasi yang dipilih oleh 

penduduk setinggan ini juga dipilih di atas faktor jarak yang dekat dengan tempat 

kerja mereka kerana ianya dapat menjimatkan perbelanjaan dan kos untuk berulang-

alik ke tempat kerja.  

Pelaksanaan rancangan untuk membangunkan kawasan setinggan oleh pihak 

kerajaan sering terbantut lebih-lebih lagi dalam usaha untuk menempatkan semula 

penduduk setinggan ke kawasan yang baru kerana banyak kekangan dan masalah 

yang perlu diambil kira bagi melaksanakan rancangan pembangunan ini. Menurut 

maklumat yang dibekalkan oleh Pejabat Pengarah Tanah dan Galian Perak (2019), 

empat buah jawatankuasa di peringkat daerah dan  negeri telah ditubuhkan setelah 

PBN merangka untuk mencapai matlamat Setinggan Sifar pada 2010. Jawatankuasa 

tindakan yang diperkuatkan dengan empat kaedah yang telah dikenalpasti ini 

ditubuhkan untuk merangka, melaksana dan menjalankan pemantauan ke atas usaha 

menghapuskan setinggan di seluruh negeri. Secara keseluruhnya, masalah 

penempatan setinggan di negeri perak akan dianggap telah selesai sekiranya 

pentadbir tanah di setipa daerah telah memberikan Lesen Penempatan Sementara 

(TOL) atau pun PBN meluluskan untuk pentadbir tanah mendaftarkan hakmilik 

tanah kepada penduduk setinggan.  

Di dalam penulisan kajian ini, tujuan utama pengkaji adalah lebih 

menekankan kepada permasalahan yang timbul apabila kawasan penempatan 

setinggan yang dibina tersebut dibina di atas tanah milik persendirian. Setiap tuan 

tanah adalah bertanggungjawab penuh ke atas setiap apa yang berlaku di atas tanah 

milik mereka. Kajian ini dilakukan di kawasan penempatan setinggan yang terletak 

di Kampung Bagan Lalang, Mukim Hutan Melintang, Daerah Bagan Datuk. Masalah 

yang dialami oleh seramai 117 orang peneroka dan penduduk setinggan di kawasan 

ini adalah tapak rumah dan tanah yang diusahakan dengan pertanian oleh penduduk 

di sini adalah tanah milik persendirian iaitu dimiliki oleh Syarikat Southern Perak 

Plantations Sdn. Bhd. Syarikat ini mempunyai lebih kurang 10,000 ekar tanah ladang 

termasuk 225 ekar yang telah diteroka oleh penduduk setinggan. Dalam situasi 

seperti ini, persoalannya adakah Pihak Berkuasa Negeri mempunyai peranan dan 

kuasa untuk campur tangan dalam menyelesaikan kemelut yang berlaku antara tuan 

tanah dan penduduk setinggan dan apakah kaedah penyelesaian yang sesuai diambil 

bagi menyelesaikan masalah setinggan di atas tanah milik persendirian tersebut. 

1.3 Matlamat Kajian 

Kajian ini dijalankan bagi mencapai matlamat utamanya iaitu untuk 

menentukan strategi yang tepat bagi menyelesaikan masalah setinggan yang berlaku 

berdasarkan kesesuaian sesuatu penempatan setinggan dengan secara langsung ianya 

dapat memberi impak positif kepada Pihak Berkuasa Negeri. 

1.4 Objektif Kajian 

Kajian ini telah memfokuskan tiga (3) objektif utama. Objektif-objektif 

kajian yang telah ditentukan adalah seperti yang berikut: 

i. Mengenalpasti kaedah penyelesaian setinggan di atas tanah milik 

persendirian di Daerah Bagan Datuk; 

ii. Mengkaji apakah faktor yang mempengaruhi PBN memilih kaedah 

penyelesaian tersebut; dan 

Mengkaji kesesuaian kaedah yang diambil bagi menyelesaikan masalah 

setinggan di atas tanah milik persendirian. 

1.5 Skop Kajian 

Dalam kajian dan penulisan yang terdahulu seperti yang telah dijalankan oleh 

Mohamed (2005), Hanis (2007) dan Halizah (2010) banyak menekankan mengenai 

kaedah penyelesaian setinggan di atas tanah milik Kerajaan Negeri samada 

penyelesaian secara ‘in-situ’ dengan memberikan hakmilik tanah atau Lesen 

Pendudukan Sementara dan melaui kaedah penempatan semula penduduk setinggan 

ke kawasan yang baru. Berbeza pula dengan penulisan tesis ini di mana pengkaji 

akan menumpukan terhadap kaedah bagi menyelesaikan isu setinggan di atas 

tanahmilik perseorangan atau persendirian yang sekian lama membelenggu 

penduduk-penduduk dengan pemberian hakmilik kekal. Kajian ini akan mengupas 

permasalahan yang timbul daripada sudut dan proses yang berbeza samada masalah 

tersebut dihadapi oleh Pihak Berkuasa Negeri serta Pentadbiran Daerah mahupun 

oleh penduduk setinggan.  

Masalah-masalah berbangkit ini akan dikenalpasti bagi membincangkan 

cadangan penambahbaikan yang sesuai pada masa hadapan. Seterusnya pengkaji 

juga akan melihat kepada cadangan penambahbaikan program bantuan kepada rakyat 

yang boleh dilaksanakan dalam memenuhi keperluan kehidupan yang lebih selesa 

bagi golongan sasaran serta aktiviti-aktiviti peningkatan pendapatan ekonomi 

penduduk. 

Kajian ini akan tertumpu di penempatan setinggan di Kampung Bagan 

Lalang, Mukim Hutan Melintang, Daerah Bagan Datuk yang merupakan penempatan 

setinggan pertama yang diberimilik kepada penduduk melalui kaedah 

pemberimilikan setelah proses permohonan lanjut tempoh pajakan oleh Ladang 

Southern Perak Plantation Sdn. Bhd. ke atas 10 hakmilik tanah milik syarikat 

tersebut seluas lebih kurang 10,000 ekar diluluskan oleh Pihak Berkuasa Negeri. 

Pihak Berkuasa Negeri Perak telah mewujudkan satu polisi pada tahun 2014 di mana 

semua permohonan bagi melanjut tempoh pajakan bagi tanah ladang yang 

berkeluasan lebih daripada 100 ekar, pemohon mestilah menyerahkan kembali 10% 

daripada keluasan tanah tersebut kepada Kerajaan Negeri (Bahagian Pembangunan, 

Pejabat Tanah dan Galian Negeri Perak, 2014).  

Kategori responden-responden yang ditetapkan bagi menjalankan temubual 

termasuklah pegawai di PDT Bagan Datuk, kakitangan serta pegawai di Pejabat 

Tanah dan Galian Negeri Perak serta penduduk setinggan yang dikenalpasti. 

Responden-responden ini dikenalpasti untuk disoalselidik untuk mengumpul 

pandangan dan penjelasan dari perspektif masing-masing. Pandangan ini kelak akan 

disesuaikan dengan cadangan penambahbaikan bagi kaedah penyelesaian isu dan 

masalah setinggan di negara kita. 

1.6 Kepentingan Kajian 

Secara keseluruhan daripada kajian ini akan dapat memberikan faedah dan 

manfaat kepada dua pihak seperti yang berikut :-  

1.6.1 Pejabat Daerah dan Tanah  

 

Kajian ini dirangka berdasarkan isu dan permasalah yang sering dihadapi 

oleh Pejabat Daerah dan Tanah (PDT) sebagai sebuah agensi yang 

dipertanggungjawabkan untuk menyelesaikan isu setinggan di dalam daerah. Pihak 

Berkuasa Negeri telah memberikan garis panduan bagi mencapai setinggan sifar 

Negeri Perak. Sesuatu penempatan setinggan itu dianggap selesai apabila penduduk 

telah diberikan hakmilik tanah atau Lesen Pendudukan Sementara (LPS). Namun, 

terdapat juga halangan-halangan lain yang menyukarkan PBN untuk menyelesaikan 

isu setinggan di dalam negeri antaranya ialah penempatan setinggan tersebut terletak 

di atas tanah hakmilik persendirian yang memerlukan pihak PBN memikirkan 

kaedah yang baru untuk menyelesaikan permasalahan setinggan selain memberi 

impak yang tinggi kepada Kerajaan Negeri tanpa memberi kesan negatif. Dengan 

adanya cadangan penambahbaikan di akhir ini diharapkan ianya dapat membantu dan 

memberi ilham serta manfaat kepada PDT dalam mencapai setinggan sifar yang telah 

disasarkan oleh PBN. 

1.6.2 Kerajaan Negeri 

 

Kajian ini perlu dijalankan bagi memastikan dasar yang dirangka untuk 

membasmi isu dan masalah sosio-ekonomi di kalangan masyarakat khususnya rakyat 

negeri Perak diberikan keutamaan oleh pemimpin yang silih ganti bertukar setelah 

Dasar Setinggan Sifar 2010 yang telah dilancarkan bertukar sebanyak tiga kali.  

Pada masa yang sama, empat buah jawatankuasa telah ditubuhkan untuk 

merangka, melaksana, menjalankan pemantauan dan menilai sejauh mana 

keberkesanan perancangan pembasmian setinggan di Negeri Perak yang diterajui 

oleh Pejabat Tanah dan Galian Negeri Perak.  

Akhirnya kajian ini dilaksanakan bagi mencapai objektif utama kajian ini 

untuk mengenalpasti kaedah penyelesaian setinggan di atas tanah milik persendirian 

di Daerah Bagan Datuk melalui pemberimilikan hakmilik tanah oleh Pihak Berkuasa 

Negeri supaya kaedah yang terbaik dipilih sebagai strategi utama yang dapat 

memberi kesan dan impak yang besar kepada Kerajaan Negeri dan seterusnya 

membantu rakyat secara khasnya. Selain daripada itu, kajian ini juga akan 

memberikan cadangan apakah kaedah penambahbaikan bagi menyelesaikan isu 

setinggan demi mencapai sasaran Setinggan Sifar yang telah disasarkan oleh Pihak 

Berkuasa Negeri pada masa akan datang. 

1.7 Susunatur Bab 

1.7.1 Bab Satu – Pengenalan 

Di dalam bab 1, pengenalan bagi kajian yang dilaksanakan akan diterangkan 

oleh pengkaji yang akan menerangkan mengenai penyataan masalah, matlamat 

kajian serta objektif kajian yang telah dikenalpasti. Penerangan tambahan yang lebih 

terperinci juga akan dinyatakan di dalam topik skop kajian, kepentingan pelaksaan 

kajian serta kaedah dan metodologi kajian bagi kajian yang bakal dijalankan.   

1.7.2 Bab Dua – Kajian Literatur 

Perbincangan terhadap kajian literatur dan pengenalan segala informasi dan 

maklumat yang bersangkutan dengan kajian yang bakal dilaksanakan akan terangkan 

di dalam bab 2. Pelbagai sumber rujukan yang berkait rapat dengan isu kajian yang 

diketengahkan digunakan bagi mengumpul dan mendapatkan maklumat yang lebih 

terperinci termasuk sumber daripada rujukan tesis-tesis kajian yang terdahulu yang 

membincangkan berkaitan permasalah setinggan dan kaedah-kaedah yang telah 

dilaksanakan oleh pihak kerajaan bagi membasmi dan menyelesaikan masalah 

setinggan di dalam dan luar negara.  

1.7.3 Bab Tiga – Metodologi Kajian 

Kaedah bagi menjalankan kajian ini akan diterangkan dengan lengkap di 

dalam bab 3. Di dalam bab ini, pengkaji akan menjelaskan kaedah-kaedah yang 

digunapakai untuk membolehkan objektif kajian dicapai. Kaedah bagi pengumpulan 

data serta kaedah yang digunakan untuk menjalankan analisis kajian akan 

diterangkan. Pengumpulan maklumat dan data berkaitan setinggan akan diperolehi 

daripada data primer dan data sekunder. Data-data ini dikumpul bagi membantu 

pengkaji mencapai objektif kajian yang telah ditentukan. Proses temubual dan 

soalselidik akan dijalankan bagi mendapatkan data primer yang akan diperolehi 

daripada responden yang telah dikenalpasti di mana responden-responden ini adalah 

terlibat di dalam pelaksanaan pemberian hakmilik kepada penduduk setinggan Kg. 

Bagan Lalang. Semua responden yang telah dikenalpasti terdiri di kalangan pegawai 

dan kakitangan daripada agensi-agensi utama iaitu PTG Negeri Perak, PDT Bagan 

Datuk, pihak pemilik tanah dan penduduk setinggan di kawasan kajian. Manakala 

data sekunder akan dikumpul melalui sumber rujukan yang diperolehi sama ada 

dalam bentuk buku, jurnal, tesis-tesis terdahulu, laporan-laporan dan maklumat 

daripada internet.  

1.7.4 Bab Empat – Kajian Kes 

Seterusnya, latar belakang kawasan kajian akan diterangkan dengan lebh 

terperinci di dalam bab 4 iaitu di penempatan Kampung Bagan Lalang, Mukim 

Hutan Melintang, Daerah Bagan Datuk Seterusnya di dalam bab 4 pula akan 

menerangkan mengenai kawasan kajian kes iaitu di penempatan setinggan Kampung 

Bagan Lalang, Mukim Hutan Melintang, Daerah Bagan Datuk. Tujuan bab ini adalah 

supaya dapat memberikan gambaran kepada umum sebelum dapat menjalankan 

analisis dan penemuan kajian di akhir kajian. 

1.7.5 Bab Lima – Analisis Kajian 

Di dalam bab 5 pula, pengkaji akan cuba mengupas setiap isu permasalahan 

yang ditimbulkan di mana seterusnya masalah tersebut akan dianalisa bagi mencari 

punca dan kesan kepada setiap masalah tersebut kepada penduduk di kawasan kajian. 

Kemudiannya, pembentangan dan perbincangan daripada permerhatian dan kaedah 

temubual akan diterangan melalui setiap data yang diperolehi. 

1.7.6 Bab Enam – Kesimpulan dan Cadangan 

Di akhir penulisan dalam Bab 6 pengkaji akan menyatakan mengenai 

kesimpulan dan cadangan penambahbaikan terhadap semua pelaksananaan 

penyelesaian masalah setinggan yang secara langsung menyumbang kepada 

pencapaian objektif-objektif kajian. Pihak-pihak yang berkepentingan 

diharap akan dapat memanfaatkan semua cadangan penambahbaikan yang 

telah dikenalpasti  bagi meneruskan usaha untuk mencapai sasaran 

Setinggan Sifar. 

